                                             Отчет 2014

         Наласа авыл җирлеге Советы РФ нең 131 законы нигезендә, уставка таянып эш алып бара. Эшебезне дәлилләгән кайбер саннарга тукталып китәсем килә.
    2014 елда 10 бала туды, бу 2013 елга караганда 2 гә кимрәк. 2013 елда 13 кеше үлсә,2014 тә 17 кеше дөнья куйган.

   Үткән елда 4 пар өйләнешкән булса, 1 пар аерылу турында таныклык алды.

   Барлыгы 545 справка бирелгән, 27  телдән һәм язмача гариза каралган. 40 нотариаль эш башкарылып счетка 8,0 сум акча керде.

   2014 нче елда 2649,0сум бюджет кабул ителгән иде. Шуның 516,0
сумы үзебезнең чиста керем булды, планга  караганда 125% үтәлде. Барлык төр налоглар да 125% үтәлде.

                        Налог буенча эш

	                 
	план
	Үтәлеш
	%

	НДФЛ
	201,0
	247
	122

	Җир налогы
	240,0
	265,0
	110

	Милек налогы
	75,0
	122,0
	162

	барлыгы
	516,0
	634,0
	


      Узган отчет елында барлыгы 7 утырыш булды, 13 көн тәртибе каралды, 7 авыл җыены уздырылды, 4 суд утырышында катнашырга туры килде.

    Утырышларда төрле бәйрәмнәр уздыру, мәктәпләрнең яңа уку елына хәзерлеге, балаларның туклануы, җәйге ялларын оештыру,сәламәтлек, мәдәният, сәүдә, элемтә хезмәтләре күрсәтүнең торышы, янгын куркынычсызлыгы, авылларның чисталыгы, халыктан арткан сөтне җыю торышы тикшерелде. Шулай ук хуҗалыктагы язгы экологик халәт  һәм кышкы ягулык сезонына хәзерлек буенча конкрет чаралар билгеләнде.

   Җыеннарда зиратларда өмәләр, юлларны карау, дамба кырыйларын чиста тоту,  чишмә ремонтлары, авыл эчендәге чисталык, чәчәкләр үстерү, үләт базларының торышы, чүплекләр, ветераннарга ярдәм итү,Җиңүнең 70 еллыгы уңаеннан план төзү һ.б. бик күп мәсьәләләр каралды. Күп сораулар уңай хәл ителде.

           Тотрыклы һәм тыныч илдә яшибез, шуңа күрәдәдер хөкүмәтебез тарафыннан бик күп программалар кабул ителә һәм алар тулы көченә эшли.

    Социаль ипотека программасы нигезендә яшь  гаиләләр 1-2 ел эчендә фатир ала һәм 2014 елда тагын 3 гаилә чиратка басты. Биш балалы гаиләләргә квартира бирү программасы нигезендә  Наласа авылы җирлеге буенча  1 гаилә  чиратта тора.

     Ана капиталы программасы нигезендә _43_- ана сертификат алды, _40_ гаилә бу акчаны торак шартларын яхшыртуга, төзекләндерүгә тотты.

    “35 яшькәчә яшьләр программасы” нигезендә   2 гаилә чиратта тора, 2014 елда  2008-2009 елдан чиратта торучы 3 гаиләгә быел бу акчаларны алу насыйп булды, 2015 елның июнь аена кадәр йортларны  рәсмиләштерү үткәрелә. 2015 елда кризис булмаса, 2 гаиләгә алып бирергә тырышачакбыз, 3 гаилә документ җия.
    Алга таба да авылда калырга теләк белдерүчеләргә без ярдәм итәчәкбез. Нигездә Игенче агрофирмасында эшкә урнашып авылда калучыларга бигрәк тә ярдәм күп булачак.  Яңа программалар кабул ителә. Эшне яраткан, тырышып хезмәт куйган яшләргә без дә зур өметләр баглыйбыз. Авылда яшәргә һәряклап кызыгучылар күп бүген. Чөнки яшәү шартларыбыз шәһәрнекеннән артыграк та. 

 2014 елда ЛПХ кредитын 20 хуҗалык 3000,0 сум алып, шәхси хуҗалыгын ныгытты. Кредит абзар төзүгә, умарта, терлек, авыл хуҗалыгы техникасын алуга тотылды. 

                  Җирлегебездә 2 сыер асраучы -32, 3 сыер асраучы 11,  4 һәм аннан да күбрәк сыер асраучы 3 хуҗалыгыбыз бар. 2014 елда 50/50 программасы нигезендә саву аппаратын тагын 7 хуҗалык алды, 2 хуҗалык чиратта тора. Татарстан хөкүмәте ярдәме белән һәр сыер башына 2000 сум акча өләшенде.

                Белгәнебезчә халыктан арткан сөтне Гайнетдинов Фархат  һәм Садриев Солтан гаиләсе җыя. Үткән отчет елында барлыгы 6468 ц. сөт җыелган, 1 сыерга 10,6 л. туры килә, бер сыердан чиста 5724- сум керем чыга. Сөт җыючылар сөт акчасын  айныкын  айга биреп бара. Бүгенге көндә сөтнең җыю бәясе халыкка 18 сумнан бирелә. Тапшыру бәясе 22 сум, үзләре саткан очракта 27 сум.

Сөт җыючыларның халык алдында бурычлары юк.

                                                       Өлкәннәр белән эш.

                Җирлегездә 259 пенсионерыбыз бар. Шулар арасыннан – 1 сугыш

   ветераны, 35-тыл ветераны. Мәгълүм булган программа нигезендә  ветераннарның  торак шартларын яхшырту  максатыннан, квартира алуларын беләбез.Узган елда Венгр сугышы ветераны Насибуллин Илдус абыйдан су кертүдә ярдәм сорап телдән гаризасы керде. Бу уңай хәл ителде. “Водоканалсервис” оешмасына мөрәҗәгат иттек. Тыңлап, иң түбән бәядән эшләп тә бирделәр. Хөснетдинова Мәдинә апаның капка-коймасы узган иде.Калай материалына акчасын үзе бирде, эшләп бирүе бушка булды.  Быел да әйтеп китәсем килә Бөек Җиңүнең 70 еллыгы  уңаеннан 2 тыл ветеранына ярдәм күрсәтеләчәк.  Калимуллина Рәхилә апа иренең документлары табылмау сәбәпле бирелгән льготадан файдалана алмады, ягъни   квартира тимәде. Быел аның йортына капиталь ремонт үткәреләчәк.   Бу эшне АТП җитәкчесе Рузал Гараев эшләтәчәк. “Водоканалсервис” оешмасы белән сөйләшеп 1 ветеранга су кертү күздә тотыла.

Өлкәннәребез белән безнең турыдан- туры почта хезмәткәрләре эшли. Алар пенсия, субсидия акчаларын вакытында, өйләренә үк китереп бирә, газына, утына тиешле түләүләрен алып кала. Пенсия күләме дә артып тора. 2014 елда почта хезмәткәре булып Сафарханова Гөлнара эшли башлады. Бу иптәшнең эшкә килүе почтаны саклап калырга ярдәм итте. Шулай ук 2014 елда сбербанк күчмә машина белән халык белән эшли башлады. Бу кешегә Арчага барып йөрмәс өчен уңайлы булды. 

    3 өлкән яшьтәге кешегә махсус караучы билгеләнде, 80 яшьтән узган 57 ветеран карау- тәрбияләү буенча пособие ала.

     Хуҗалыгыбыз узган отчет елында да өлкәннәребезгә игътибарлы булды. Инвалидлар һәм өлкәннәр декадасында, Бөек Җиңү көне уңаеннан     45,4 меңлек бүләк өләшенде. 

     Өлкәннәр хөрмәтенә мәдәният йортларында, клубларда, мәктәп һәм балалар бакчаларында  бәйрәм кичәләре үтте.

       Авылыбызда 90 яше тулган ветераннарны котлау оештырыла. 2014 елның 16 январендә  Урта Бирәзәдән Рахимов Әнвәрне, Наласадан Зарипова Рәшидә апаны  90 яшь тулу уңаеннан  гомер бәйрәмнәре белән котладык. Бүләкләр Һәм котлау открыткалары тапшырдык. 50 ел бергә яшәгән ветераннарны да котлыйбыз. Узган елда 7 гаиләдә булып, котлап бүләкләр тапшырдык. Быел юбилярларны шулай ук котлау оештырылачак.  Ел буена һәр ветеранның йортында булып аларның яшәү шартларын өйрәнәм, хәлләрен белешәм.                                

 Социаль объектлар белән эш. Мәктәпләр.

               Җирлектә 2 мәктәп: 1 урта, 1 башлангыч мәктәп бар, Мәктәпләрдә барлыгы 81 бала укый, Наласада 74, Урта Бирәзәдә 9, аларга _23__ укытучы белем бирә. Кыскача гына мәктәләребезнең уңышлары белән таныштырып үтәсем килә.     Мәктәбебез база мәктәп булып тора. Арча районы Наласа урта  гомумбелем мәктәбе 1980 нче елда төзелә. Мәктәптә  5 укытучы- әйдәп баручы, 14 укытучы –беренче  категорияле. 2 укытучыбыз “ РФ нең мактаулы мәгариф хезмәткәре”күкрәк билгесенә, 2 укытучыбыз “РТ ның  мактаулы мәгариф хезмәткәре” күкрәк билгесенә  ия. Быел мәктәп директоры “Иң яхшы директор” грантына лаек булды.      Мәктәп өчен зур сынау булган  Бердәм Дәүләт имтиханнары нәтиҗәләре дә горурланырлык. Мәктәбебез  укучылары узган уку елы имтиханнарын уңышлы тапшырдылар. Узган уку елының БДИ нәтиҗәләре буенча укучыларыбыз математика фәне буенча район һәм республикада да беренче урынга чыкты (укытучы Галиуллин Г.М.)   Бу уку елында да укучылар, укытучылар, әти-әниләр белән берлектә  ныклы әзерлек эше алып барырлар  дигән өметтә калабаз.

     Мәктәпне тәмамлаучы дүрт укучының өчесе югары уку йортларына, берсе техникумга укырга керде.

Наласа урта мәктәбенең  2014- 2015 нче уку елының 1 нче ярты еллык нәтиҗәләре буенча укучыларыбыз район күләмендә үткәрелгән олимпиадаларда 14 призлы урын  яуладылар.  Нәтиҗәләр алдагы еллардан югары булды. Укучыларыбыз район һәм республика күләмендә үткәрелгән фән буенча  төрле  бәйгеләрдә дә   теләп катнашалар. Шулай ук читтән торып үткәрелгән бәйгеләрдә дә үзләренең көчләрен сыныйлар һәм нәтиҗәләргә ирешәләр. Бу яртыеллыкта11 призлы урын яуладылар. Мәктәпләрдә балаларның  ныклы белем һәм тәрбия алуга  барлык мөмкинлекләр дә бар. Бик күп класстан тыш чаралар үткәрелә. Шуның ачык бкр мисалы: Җиңүнең 70 еллыгы уңаеннан алар инде ноябр аенда ук эш башладылар. Авылдашыбыз Закиров Равил абыйның тиңдәшсез батырлыгын искә алу кичәсе үткәрелде. Мәктәп укучылары спорт белән бик теләп шөгылләнәләр. Шуңа күрә югары нәтиҗәләргә ирешәләр/ 2015-2016 нчы уку елына Наласа мәктәбе капитал ремонт программасына кертелер дип өметләнәбез. Урта Бирәзә мәктәбенең түбәсе тузган. Су үткән урыннары үз көчебез белән өлешчә алыштырылды. Яңа уку   елында түбәсе калайга алыштырылса яхшы булыр иде.
Җирлектә 1 балалар бакчасы эшли.
  Наласа балалар бакчасы коллективы тырыш, дус һәм хезмәт сөючән коллектив. Алар яңалыкка омтылучан, бербөтен булып эшлиләр. Бүгенге көндә балалар бакчасына 30 бала йөри. Урын җитмәү сәбәпле 13 бала чиратта тора. Балалар бакчасы иске бинаны ремонтлап кына оештырылган. Киләчәктә Наласага яңа балалар бакчасы яки янкорма эшләү кирәк.Балалар бакчасы коллективының хезмәте җирлектә бик уңай бәяләнә. 
Медицина

                Җирлегебездә 2 авылга 2 фельдшер халыкка хезмәт күрсәтә. ФАПларны төзү һәм  ремонтлау  программасы кысаларында Наласа авылында яңа заманча ФАП төзелде, моңа без район җитәкчелегенә бик зур рәхмәт әйтәбез. Урта Бирәзә ФАПы на 100000лек ремонт үткәрелде, ләкин бу эш озаккарак сузылды, канализациясе эшләнми калды.  

  Халыкның сәламәтлеген кайгырту максаты күздә тотылып үткәрелгән диспансеризация бик отышлы уңай чара дип әйтәсе килә. Сәламәтлек илкүләм проекты кысаларында безнең җирлектәге халыкның __90__% үтте. Яңа онкологик, инфекцион, туберкулез авырулар ачыкланмады, хроник авыруларга дәвалар билгеләнде. Шифаханәләрдә дәвалау курслары алдылар.
Мәдәният

         Халыкка мәдәният хезмәтен 1 мәдәният йорты, 1 авыл клубы,  2 китапханә күрсәтә.    Кечерәк авылларда  яңа  клублар салу, мәдәният сарайларына капиталь ремонт үткәрү  буенча программалар эшләп килә. Шул исәптән безнең мәдәният йортына 2014 елда ремонт үткәрү өчен проект эшләнде, менә күреп торасыз ул эш башланып та китте. 2014 нче елда район планында булып та котёл алыштырылмый калды. Яңа ел алдыннан котёл сафтан чыкты. Ремонтлап булмады, “Теплосервис” оешмасы белән сөйләшеп 2 иске котёл куеп тордык. Язга  яңа котёл алуны уйларга кирәк. Урта Бирәзә клубына яңа котёл, счётчик куелды, документлары эшләнде ,  котельныйга ремонт ясалды. Урта Бирәзә клубының бинасы 1876 нчы елгы мәчет бинасы. Колхозлашу чорларында ат абзары булып файдаланып,  1935 нче елда клуб итеп үзгәртеп ремонтланган. Бина бик иске. Депутат Ринат Закировка яңа клуб төзүне сорап керелде, әлегә уңышсыз. Бу мәсьәләне район җитәкчесенә җиткерүне сорар идем.  Мәдәният йорты хезмәткәрләрнең эше кәнагатьләнерлек, мәдәни чаралар расланган план нигезендә үткәрелә. Наласа мәдәният йортында тагын да зур көч куеп эшләү,күңелгә ятыш чаралар үткәрү өстендә эш алып барырга кирәк дигән фикердә калам. (Бу фикерне алга сөреп 2015 елда аерым төр план белән эшли башладык). 2014нче елда китапханәгә яңа хезмәткәр килде. Китапханәнең торышы, бинаның чисталыгы, матурлыгы Шагисламова Гөлнарның иҗаты хезмәт нәтиҗәсе. Ул эшкә урнашу белән үз хисабыннан ремонт эшләрен гаиләсе белән башкарып чыкты. Тырышкан кешегә акча булмаса да ярдәм итәргә дә омтыласың, спорсор да тартасың. Шуның нәтиҗәсе –аның китап укучылары китапханәгә теләп киләләр. Анда төрле кызыклы чаралар үтә. Әлбәттә китапханәнең мәчеттә урнашуы бераз кыенлык тудыра. Җылылык җитми. 1 катта салкынча. Ут белән проблема килеп чыккан иде, мәчетнең утына түләр өчен акчаны үзебез табып бирдек. Китапханә компьютер, проекторлар белән тәэмин ителде. Эшләр өчен тагын да уңайлы. Әлбәттә китапханә мәдәният йорты эчендә урнашса, тагын да яхшырак булыр иде дигән теләк бар. Урта Бирәзәгә Зур Бирәзәдән  күчмә китапханә килә. Китапханәче Илмира_-мәктәптә укучыларда китап укуга кызыксыну уята. 
  2014 елда мәдәният йортларында газ һәм ут буенча экономия белән чыктык.

Мәчетләр

        Җирлегебездә 2 мәчет эшли. Мәчетләрдә ислам шәригате нигезендәге йолалар үтәлеп килә: намазлар укыла, дини бәйрәмнәр, балалар белән укулар оештыру, төрле  мәҗлесләр үткәрелә. Балалар һәм теләк белдергән башка кешеләр гарәп телен һәм ислам әхлагы үрнәгендә тормыш алып бару нигезләрен үзләштерә. Һәр мәчетнең җирләре үлчәнеп, кадастровый паспортлары эшләнде һәм бу җирләр аларга бушка куллануга тапшырылды. 2 мәчетнең дә бинасына тех. паспорт эшләнде. Бүгенге көндә регистрация үтү эше алып барыла. Мәчетләрнең эшеннән мин үзем дә, безнең район җитәкчелеге дә канәгать. Хәлдән килгәнчә төзекләндерү эшләре дә алып барыла. 2014 елда Наласа мәчетенә Мифтахова Әминә белән Васил әфәнделәр 100000 лек ярдәм итеп тәрәзә пәрдәләре тегеп элделәр. Күп авылларда газга түли алмау сәбәпле мәчетләр ябыла. Безнең мәчетләрнең ягулыгы өчен “Сервис-агро” түләп килә. Без хуҗаларга рәхмәтле. Мәчет чиста, матур. Шуңа да муллалар һәм авыл җирлекләре белән семинар да бездә үтте. 
     Дини эшчәнлек алып барган имамнарга, дини сабак өйрәткән мөгаллимәләребезгә олы рәхмәтемне җиткерәм.

       . Аллага шөкер әлегә авылларыбызда тынычлык хөкем сөрә. Сектантлар да күренми, листовкалар ябыштырган кешеләр дә юк. Халык үзара тыныч, гаугасыз яши. Шулай да бу җыелыштан файдаланып мин сезне уяу булырга чакырыр идем. Шикле кешеләр, шикле әйберләр күрсәгез җирлек идарәсенә яисә полициягә хәбәр итүгезне сорар идем.

  Су белән тәэмин ителеш.

    Җирлегебезнең 2 авыл да  скважинадан килгән судан файдалана. Урта Бирәзәдә бу эш “Водоканалсервис” оешмасына тапшырылган. Халык бер борчусыз су куллана. Ватылса көнендә хәбәр итәбез. Төшеп ремонтлыйлар. Халык акчасын түли. Яңа ел башында үзем дә түләүләр буенча тикшерәм. Түләмәгән кеше булса кисәтәм. Наласада 3 башня кулланышта. Берсе Игенче агрофирмасы балансында. Аннан 41 хуҗалык куллана. Юл кырыендагы башнядан 141 хуҗалык су ала. Калган хуҗалыклар Наласа мәктәбе бакчасындагы башнядан ала. Күбесенең үзе казыткан коесы бар.Наласа авылының су торбалары 1960-68 елларда салынган. Иске. Бераз өлеше яңартылган. Ләкин су проблемасы көн кадагына килеп баса. Район җитәкчелегеннән яңа су торбалары сузу буенча программага керү өчен ярдәм кирәк. 

     Җирлегебездә 8 чишмә бар, алар спонсорлар ярдәмендә ремонтланып тора. 2012 нче  елда Урта Бирәзә авылы сугыш ветераны Ногманов Гаптрәкыйп абыйның оныгы Казанда яшәүче Гарипов Рамил 1 чишмәгә кирпечтән яңа йорт ясаткан булса, Рамилнең улы Гарипов Эмил (хоккеист) тагын 1 чишмәгә калайдан өй төзетте. 135000гә төшкән бу чишмә тәмле суы белән Арча халкын да үзенә тарта.  Урта Бирәзәдәге 4 чишмәнең 3 се бүген бик матур булып тора. Тирә-юнен коймалап алу, чәчәк үстерү 2015 елга планга куелды.

     Күбебезнең өенә су кергән булса да авыл халкы чишмә юлын онытмый әле. Эчәр, аш әзерләү өчен суны чишмәдән ташый. Наласадагы чишмәләрне карап тоту чишмәгә якын кешегә төшә. “Муллый” чишмәсен Төхфәтуллин Илфат үз теләге белән матур итеп буяп карап тота. “Муллый”  чишмәсенә 2015 елның җәендә ремонт үткәрү планлаштырыла. Бу үзара салым хисабына башкарылачак. Мин инде су кулланган иптәшләргә тагын шуны әйтәсем килә, халык бирараф булырга тиеш түгел. Наласада суга түләү, “Водоканалсервис” оешмасына керү оештырылмады. Димәк ремонтында үзебез эшләргә кала. Колонкалар күптән юкка чыккан, урыннарында чүп оялары булып коелары тора. Берәүгә бер нәрсә кирәкми. Су айлар буе агып утырса да исләре китми, күрмәмешкә салышалар. Янәсе җирлек башлыгы карасын. Бу очракта кем файдалана шул карарга тиеш. Бергәләп тиз арада эшләп кую кирәк. Башнядан суны туктатканнан соң да ремонтка кеше табып булмый.

 Зиратлар.

   Җирлегебездә 2 зират бар. Алдагы елларда һәр авылда  зиратларны ремонтлау буенча бик күп эшләр эшләнгән иде. Наласа зиратының ремонты әлегә тәмамланды . Яз һәм көзге бәйрәнәрдә чистарту өмәләре оештырыла. Халык бара, иске агачларны кисү, чүпләрдән чистарту эшләре башкарыла. Өмәләргә гел бер кешеләр йөри. Киләчәктә май бәйрәмнәре якынлашканда өмәләрне зуррак итеп уздыру зарур. Өлкәннәр киткән балаларын чакырсыннар. Читтәгеләрнең дә бу изге эштә катнашулары мөһим. Май һәм ноябр бәйрәмнәре район буенча гомуми зиратларны җыештыру көннәре  итеп иглан ителде. Быел Урта Бирәзә зиратында зур эшләр башкарылды.500 гә якын агач егылды. Апрелдән алып декабрга кадәр атна саен диярлек халык зиратта булды. Күп көч куелды.  160 багана утыртылды, сетка корылды.  Акчасы мәчеттә җыелган урналардан алынды. 100000лек ремонт башкарылды. Язга алгы ягын калайдан кору, агачларын чыгарып бетерү планлаштырыла. 

 Урам утлары

     2014 ел башыннан урам утларының күбесен Электросетидан килеп кисеп киттеләр. Җирлекнең куллану нормасы арту һәр кешенең үз теләге белән куелган артык утлар барлыкка килү хисабы нәтиҗәсе. Утлар өчен түләүдә үзгәрешләр кертелде. Счетчикка тоташтырылмаган ут нокталары өчен түләү 24 сәгатьтән исәпләнелә башлады. Шуна күрә бишенче чыбык сузылган авылларда безучетный нокталарны бетереп, учет приборлары куюны максат итеп куйдык. Программага 5 линия белән эшләү буенча безнең җирлектән информация алынды. Киләчәктә бу эш башкарылыр дип уйлыйм. 

  Янгын куркынычсызлыгы.

    Наласа авыл җирлегендә берничә мәртәбә янгынга каршы профилактика чаралары үткәрелде. Листовкаларга кул куйдырып аңлату эшләре алып барылды. Игенче агрофирмасының депосы эшли. Анда 1 машина ут сүндерүгә көйләнгән. Анда  2 кеше эшли. 2014 елда 1 янгын булды, хайван торагында ут чыгып,  йортның да түбәсе  янды, үлем-төшем булмавы гына бераз тынычландыра. Игенче агрофирмасы машинасы вакытында килүе  безнең өчен бик зур ярдәм булды. Алар вакытында килеп, янгынга таралырга ирек бирмәде. Янгын сүндерүчеләрнең дә вакытында килеп җитүе утка таралырга ирек бирмәде. Йортның түбәсенә зыян килде. Наласа халкына, Агрофирма җитәкчеләренә  зур хәвефне җиңәргә булышкан өчен 

бик зур рәхмәт әйтәсем килә.   Тиз арада җыештырып, тиз арада кмәкләшеп төзеп хуңаларны йортларын керүдә зур ярдәм иткәнегез өчен рәхмәт сезгә. Менә шундый чакларда күренә инде халыкның бердәмлеге. Мин сезнең белән чынлап горурланам.  

Ут сүндерү өчен су алганда башнядагы краннар файдаланыла. Наласада зур сулар юк. Быел плотинада ремонт үткәрү сәбәпле аның да суын суыртып бетергәннәр иде. Плотинаның тирә-юне ныгытылды. Балтач районы оешмасы тырышлыгы белән плотинага күләмле ремонт ясалды. 

Скотомогилниклар буенча 

Игенче агрофирмасы ярдәме белән үләт базына ремонт ясалды. Эче чистартылды, хайван калдыклары өстә аунап ята иде. Аларны тиешле итеп күмү оештырылды. Капкалары ясалды. Язга чыккач табличкалар урнаштырасы гына калды. Бик зур рәхмәт эшләгән кешеләргә. 

Чүплекләр

Чүплекләрнең хәле бик яхшы түгел. Күп еллардан бирле Урта Бирәзәдә 2-3 гектар җирдә  чүп таралып ташланган иде. Вертолһттан төшереп китеп үзебезгә авыр сүзләр дә ишетергә туры килде. Игенче агрофирмасы ярдәме белән юк ителде бу чүплек. Атналар буе Назметдинов Рәсих тракторы белән җыештырылды. Анда ташлау һаман да дәвам иткән очракта штрафы зур булачак. Авыл эчләрендә чүплекләр кимүгә таба бара.” Жилкомбытсервис “оешмасы гына да Наласадан 86 машина, Урта Бирәзәдән  72 урна чъп чыгарды. Ләкин әле зур чүпләрне чүплеккә илтмичә елга-чокырларга ташлау күзәтелә. Мин күрмәсәм дә килеп хәзер әйтеп торалар. Арчага баргандагы Кәче елгасына ташлау дисеңме, Вәси елгасына ташлау дисеңме, иске ферма артларын ташлау дисеңме...хәтта үлгән олы маллар да табылды. Нәрсә чүплеккә еракмыни? Төягәннән ары бензин җәлләп авылга якын урыннарга ташлау минемчә бик начар эш. Инде зур чүплеккә таратып ташлауга ияләштек. Чисталык беренче чиратта кемгә кирәк? Үзегезгә. Әйдәгез, яз тагын җитәр, җыештырганда елга –чокырларга ташлармын дип түгел, чисталык тудырыйм дип эшлик. Әле мин моңарчы экологик комиссия килсә дә халыкны яклап калырга тырыштым. Минем игелеклелеккә яхшылык бклән җавап бирик,  дуслар.
    Юллар буенча

2014 елда Наласа авылына программа буенча 800 м авыл эчендәге юл ремонтланды. Юл идарәсе моны тиз арада башкарып чыкты. Су агу өчен тиешле урыннага трубалар куелды. Фаттахов Назыйр ярдәме белән Наласа мәктәбе каршына тиешле юл билгеләре куелды. Юл идарәсе Урта Бирәзә мәктәбе турысына юл билгеләре куюга да спонсорлык итте. Бу эштә ярдәм иткәннәре  өчен аларга зур рәхмәт. Авылда соңгы 3 елда кыш көне юлларны кардан чистарту проблемасы бетте. Игенче агрофирмасы белән наласа авыл җирлеге арасында договор төзелә. Буран булуга Игенче агрофирмасы тракторлары барлык урамнарны чистартып чыгалар. Үзем дә бураннан соң кайсы урамда ничек карап чыгарга тырышам, килеп җитмәгән урыннары булса, Заһид Зуфарович белән хәбәрләшеп эшлибез. Җирлеккә юл юк дип зарланучы юк. 

Һәйкәлләр буенча 

 2 авылда 3 һәйкәл бар. Алар канәгатләнерлек хәлдә. Наласа һәйкәленә быелгысы елны 12000 лек ремонт уздырылды. Йолдызы ак калай белән, чәчәклекләре яшел калай белән тышланды. Бу елда ремонт эшләре дәвам ителәчәк. Тыл ветераннарына куелган һәйкәлгә ремонтны Игенче агрофирмасы үз өстенә ала.

Узара салым

Узара салым буенча кертелгән яңа программа халыкның күп кенә мәсәләләрен чишәргә ярдәм итәр дип уйлыйм. Чөнки без 200 сум акча кертәбез икән,  бу 5 тапкыр безгә артып кайта. 200 сум 1000 гә әйләнә. 2014 елда Наласа буенча 47300, Урта Бирәзә буенча 12300 акча җыелды. Бу прогаммага кертелде. Урта Бирәзә авылының түбән урамында яз-көз йөреп булмаслык пычрак иде. Шушы урам белән сөйләшеп 24 хуҗалыктан 3000 акча җыярга карар кылдылар. Без бу акчаны да шушы проектка салдык. Һәм шушы урамга 700 м га яхшы таш салуга ирештек. 41 Камаз таш салынды. Авыр булса да җиңеп чыктык. Күп көч куярга туры килде. Таратып бару өчен тракторны агрофирма да бирде. Газовиклардан да алырга туры килде. Әле таш ташыган оешмага акчасының 30 % гына түләнгән килеш. Акчасы тиз арада кереп бетәр дигән өметтә калыйк. Башня коймасын алыштыру да шушы проект буенча эшләнә. Яртысы корылды.Яртысы язга дип өметләнеп торабыз.Калган акчасына чишмә һәм Зират ягындагы юлга таш салу планлаштырыла. Быел да үзара салым буенча эш шушы планда дәвам итәчәк. Референдум үткәреп бу эштә барыбыз бергә нәтиҗәле эшләрбез дип ышанып калам. 

   (  Пай җирләре белән эш.)

    Территориябез 4602,6 га. җирне били. Шуның 2275,6 га. пай җиренә туры килә, 100 пайчы рәсмиләштерү процессы узды. 

   Пай җирләре буенча ел саен килешү төзелә. Пай җирләренең налог хисабын халык үзе түли. Чөнки налогны түләү өчен сумма документта бергә килә. Бу җирлек өчен дә, халык өчен дә бердәнбер уңайлы юл. Налогны җыю үзебезнең бүлектә оештырылган. Халык безгә килеп акчасын тапшыра, ү без банклар яки услуги татар ру аша түлибез. Вакытында ведомость төзелеп барыла. Бүгенге көндә Игенче агрофирмасы налогларның түләнгән өлешенә исәп-хисап ясый. Без халыкка кире кайтарып өләшәбез.Пай җиренә 1 капчык хисабыннан югары сортлы он алып кайтып өләшенә, йортларга таратабыз. Соңгы 3 елда хайван асраган кешегә бернинди каршылык юк, печән, салам белән тулысынча тәэмин ителә. Хуҗалык җитәкчесенә җирлек аша мөрәҗәгать керсә, һичшиксез үтәлә.  Барлыгы 55000 сумлык налог түләнгән. 

24 пайчы үз җирләрен  сатты.Бүгенге көндә күп хуҗалыкларда пай җирләренә түләү белән эш авыр бара. Форсаттан файдаланып Габделхай Юсуповичка халык  исеменнән рәхмәт әйтәм, чөнки 1 капчык оннан 80 буханка ипи пешереп без үзебезнең шәхси бюджетка  2000 файда алабыз.

2014 нче елда Наласа авыл җирлеге исеменнән республикада үткәрелгән “Иң яхшы җәмәгать инициативасы” конкурсында катнашып дипломга һәм акчалата премияга лаек булдык. Бу премия акчасы авыл җирлеге бүлеген ремонтлаганда тәрәзә пәрдәләре тектерү өчен тотылды.
 Хөрмәтле  җыелышта катнашучылар!

               Гомумән алганда ширкәт җитәкчесе, җирлек башлыгы, мәктәп директорлары бер-беребезгә булышып эшләгәнлектән, 2014 елда да эшләнгән эшләребез байтак, ел нәтиҗәсе куанычлы. 

       Иртә яздан кара көзгә кадәр  җирлекнең барлык эшләрендә дә бюджет хезмәткәрләренең актив катнашуын быел да искәртеп китәсем килә.Ел әйләнә дамба кырыйларын , урамнарны чистартуда,  Көлтә , миллек,витамин үләннәр әзерләп хуҗалыкка тапшыруда бер каршылыксыз катнашалар. Шулай ук  Наласа авылында уздырылган милли Сабантуебыз күңелле , барлык шартлары туры китерелеп  үтте. Бәйрәм үткәрергә зур чыгымнар тотылды. Габделхай Юсупович һәр ел саен бу эшне теләп башкара.  Урта Бирәзә авылында авылдашлар очрашуы итеп үткәрелде сабантуй. Метал оешмасында эшләүче Инсаф Газизов белән берлектә оештырылды бу сабантуй. Спонсорлары да табылды. Инсаф үзе Казаннан артистлар чакыртып авылдашларының күңелен күрде. 

      Районыбыз күләмендә үткәрелгән чараларда актив катнашып, үзебезне күрсәтә алдык. “Арча- син бит безнең горурлык, гасырларны кичеп балкып торырлык” девизы астында үткән төрле кичәләрдә призлы урыннар алдык.    

Төрле спортчараларында актив катнашабыз. 2014 елда да авыл җирлекләре арасында үткәрелгән спорт ярышларында 1 нче урынны алып кубокны 2нче ел инде үзебезнең кулда калдырдык.     2014 елның иң куанычлы вакыйгасы булып билгеле менә бу матур хоккей мәйданчыгын  ачу тантанасы булгандыр мөгаен. Балаларның әти-әниләре, авыл яшләре, мәктәп коллективының хезмәте зур булды. Янып-көеп йөрүче Назметдинов Рәсихка зур рәхмәт. Җирлектән ярдәм сорамыйча, спонсорлар табып башкардылар алар бу эшне. Гарифуллин Рәдис безнең һәрчак ярдәм итә. Баганалар утыртып утлар куйдыру аның эше. 

                 Бар да  ал да гөл дисәм ялгыш булыр.  Авыл эчендәге  юлларның кабат ремонт соравы , күперләрнең искерүе бездә зур борчу тудыра.  Наласага керү юлы начар иде. Бу юлга асфалт салу 2015 елга каралды. Инде ташын ташу башланды. Алга таба да программаларда катнашып, һавадан төшкәнне көтеп түгел, барыбызның бергә берләшеп,  ярдәм итешеп эшне алып барырга язсын. Үзеңнән өлеш керткән очракта гына кадерен белеп яшисең.
                                         Хөрмәтле җыелышта катнашучылар!

                      Депутатларга, бюджет хезмәткәрләренә, мәктәп директорларына да рәхмәтемне белдереп, киләчәктә дә бердәм булып, бергә булып эшләргә язсын дигән теләктә калам. 
        Игътибарыгыз өчен бик зур рәхмәт.  

